
sþ. 446. Tillaga til þingsályktunar [177. mál]
um skipulag á samgöngum innanlands.

Frá fjárveitinganefnd.

Alþingi ályktar að kjósa fimm manna milliþinganefnd til þess að athuga,
hvernig ástatt er um samgöngur innanlands, á landi, á sjó og í lofti. Skal nefndin
að þeirri athugun lokinni gera tillögur um skipulag samgangna þessara, þannig að
þær verði í heild sem hagkvæmastar fyrir allar byggðir landsins, en kostnaði þó í
hóf stillt svo sem auðið er.

Greinargerð.
Til fjárveitinganefndar hefur verið vísað tveimur þingsályktunartillögum varð-

andi samgöngur á sjó á vegum ríkisins.
Önnur tillagna þessara er á þingskjali 78 og er að efni til um breytta skipun

strandferða. Er þar lagt til, að skipuð verði milliþinganefnd, er geri tillögur um
breytingar á ferðunum. Hin tillagan er á þingskjali 58, en þar er lagt til, að fjölgað
verði viðkomum strandferðaskipsins Herðubreiðar á Austfjörðum.

Eins og sjá má á tillögu fjárveitinganefndar, líta nefndarmenn svo á, með sér-
stöku tilliti til þeirra miklu breytinga, sem hér hafa orðið á sviði samgangna hin
síðari ár, að rétt væri og heppilegra að taka málið upp á breiðari grundvelli en gert
er í tillögum þeim, er nefndinni bárust. Skal hér gerð nokkur grein fyrir þeirri
skoðun nefndarinnar.

A síðari árum hefur, eins og fyrr er að vikið, orðið mikil breyting á samgöng-
um í landi voru. Lengi vel var það svo, að aðalsamgöngur til fólks- og vöruflutn-
inga fóru fram á sjó meðfram ströndum landsins. En jafnharðan og vegakerfið
stækkaði og bílanotkun óx, hófust fólks- og vöruflutningar á landi. Er nú svo
komið, að stöðugar bílaferðir eru á flestum leiðum milli landsfjórðunga allt sum-
arið og á veturna, þegar færð leyfir. Og loks eru nú hafnar flugferðir um land allt,
þar sem lendingaraðstaða er fyrir hendi á landi eða sjó.

Eins og að líkum lætur, hefur þessi aukning og fjölbreytni í samgöngunum
valdið gerbreytingu á öllum fólks- og að nokkru á vöruflutningum frá því, sem
áður var, meðan sjórinn var að heita mátti eina samgönguleiðin.

Það orkar ekki tvímælis, að greiðar og góðar samgöngur eru lífæð hverrar
þjóðar. Segja má, að einu gildi, hver lætur fólkinu þessa þjónustu í té, hvort það
er ríkið, félög eða einstaklingar. En það skiptir aftur á móti höfuðmáli hér hjá
oss, að flutningar á þessum þremur samgönguleiðum séu skipulagðir þannig, að
saman fari sem bezt og hagstæðust fyrirgreiðsla og hagkvæmur rekstur þeirra
fyrirtækja, sem samgöngurnar annast. En þetta getur tæplega orðið, nema komið
sé þeirri skipan á ferðirnar, sem að framan greinir. Vildi fjárveitinganefnd mega
vænta þess, að starf milliþinganefndarinnar gæti leitt til þess, að fundinn yrði
grundvöllur fyrir heppilegu og hagkvæmu samstarfi allra þeirra aðila, sem að
rekstri samgangnanna standa. Þá væri náð tilgangi fjárveitinganefndar með flutn-
ingi þessarar tillögu.


